
Asasarput Naalakkersuisoq Naaja H. Nathanielsen 

Ulloq 8. septembari 2022-mi Ilulissani ataatsimoortumik 2023-mut tapiissutit pillugit pitsaasumik 

kusanartumillu ataatsimiinnermut kommunit qujassuteqarput. 

Ulloq 26. oktobari 2022-mi ”2023-mut kommuninut ataatsimoortumik tapiissutit pillugit 

isumaqatigiissut”, tiguarput tassungalu isumaqatigiissummut atatillugu imaattunik 

oqaaseqaatissaqarpugut 

Kommunit arlaleriarlutik suliffeqanngikkallarnermi ikiorsiissutit pisortaniillu ikiorsiissutit pillugit inatsit 

nutaaq ukiumik ataatsimik 1 januaari 2024-mut kinguartinneqarnissaa qinnutigineqartarsimavoq. 

Tamanna inatsisip allaffissornikkut IT-mut atuutilersinneqarnera suli aallartinneqannginneranik 

pissuteqartinneqarpoq, tassungalu atatillugu tamatuminnga atuutilersitsinissap ukiup aappaata 

affaanik suliarineqarnissaa naatsorsuutigineqarpoq.  

Kommuninit oqaatigerusunneqarpoq, kommunit allaffissornikkut unammilligassat pillugit, inatsisit 

taakku marluk ataatsikkut 1. januaari 2023 aallarnerfigalugu atuutilersinneqassappata, 

ernumassuteqarnerat tusaaniarneqarsimammat pitsaasuusoq. Taamaalilluni 

atuutilersinneqarnissaa massakkut 1. juuli 2023-mut kinguartinneqarnera pitsaasuuvoq. 

Taamaattorli allaffissornikkut sulisut 6 mio kr.-nik sipaarfigineqarnissaat, suleriaatsit 2023-mi 

allanngortinneqarnerisa kingunerisaannik, periarfissaanngitsutut kommuninit suli 

isumaqarfigineqarpoq. Taamaattumik taakku sipaarutiginiarneqartut 2023-mut missingersuutinik 

isumaqatigiissummiit peerneqarnissaat kommuninit qinnutigineqarpoq, aamma inatsisit taakku 

marluk atuutilersinneqarneranniit ukiup ataatsip qaangiunnerani allaffissornikkut 

sipaarutaasinnaasut nalilersorneqassasut, kingornalu siunissami ataatsimoortumik tapiissutit pillugit 

isumaqatiginninniarnernut ilanngunneqassasut. 

Kommuninit inatsisit taakku marluk atuutilersinneqarnissaasa piffissap ilaani allaffissornerulernermik 

pisariaqarfiussasoq suli isumaqarfigineqarpoq. Saniatigut IT-mut atortup nutaap inatsisit taakku 

marluk allaffissornikkut 01. juuli 2023-mi atuutilersinneqarsinnaanersut suli assut 

ernumassutigineqarpoq.  

Taamaalilluni allaffissornermut 6 mio. kr.-it 2023-mut ataatsimoortumik tapiissutit pillugit 

isumaqatigiissutip atsiorneqannginnerani peerneqarnissaa kommuninit kissaatigineqarpoq. 

Taakku saniatigut DUT-p kingumut assigiinngitsutigut naatsorsueqqittarneranut tunngavii 

isumaqatigiissummut ilaanera kommuninit isumalluarfigineqarpoq Naalakkersuisullu suliap 

taassuma piaartumik aallartinneqarnissaa pillugu kaammattorumavagut. 

Tusarfiginissat qilanaaraarput. 

